
Cando, no inicio deste curso, se recibiu a proposta  de participar no Programa VIVIR XUNTOS, CONVIVIR, a un grupo profesoras  do  centro pareceunos unha proposta interesante e animados polo Departamento de Orientación fixemos a correspondente proposta que recibiu o apoio do Claustro e o Consello Escolar. 


O primeiro paso foi realizar o curso de formación inicial “Conflito e convivencia nos centros educativos. Estratexias de intervención” Dende o primeiro momento enganchounos a filosofía e as ideas das que debemos partir para educar na non violencia, pero estabamos algo escépticas sobre a forma de concretalas en  propostas aplicables nas aulas de Educación Infantil.


Formulamos as nosas dúbidas aos compañeiros que dirixían o curso de formación e presentáronnos algunhas das estratexias utilizadas para abordar a solución de conflitos nos niveis de educación infantil e os primeiros ciclos de primaria. Así oímos falar por primeira vez do recanto de solución de conflitos e a estratexia desenvolvida polo grupo de R. Alzate, para poñer ao alcance dos máis pequenos os elementos claves da mediación escolar. 



Tanto a orientadora como as “profes” de infantil pensamos que poderíamos intentar  poñelo en práctica  na aula de educación infantil de 5 anos , onde a dinámica da clase parece moi compatible coa filosofía do proxecto e coa creación dun recanto para que os alumnos e alumnas resolvan os conflitos que se lles presenten ao longo do día tanto na aula como no patio escolar, por si mesmos  a través do diálogo e a negociación ou coa mediación de compañeiros ou a profesora cando sexa preciso).

 
Partimos de que a clase é un equipo, de que tódolos nenos e nenas  son capaces de facer e valoramos o que fan en función das súas capacidades; usamos o diálogo  para resolver os problemas e utilizamos a disciplina positiva. Partimos de que tódolos nenos e nenas  son bos, non hai nenos ou nenas malos e que compartir é o mellor medio para aprender.

 
Comezamos tomando como modelo a experiencia levada a cabo polo CEIP Escola Llar Lluis Mª Mestra de Olot-Girona (Aula de Innovación educativa, nº 115, outubro de 2002). Durante aproximadamente dúas semanas fomos introducindo os elementos que nos servirían para comezar a primeira sesión de mediación. 

Un día apareceu na clase unha gran interrogante negra, posta nun recanto da clase. Outro día a titora pon unha cadeira e invita aos nenos e nenas a pintar unha gran boca que despois pegaron na cadeira. Ao cabo duns días faise o mesmo coa cadeira orella. Os nenos e nenas preguntan pero a “profe” mantén o suspense respondendo que “algo pasará” pero sen desvelar as claves. Posteriormente fomos introducindo progresivamente os elementos  e claves da solución negociada de conflitos a través do conto Martín e Martina, adaptación dunha coñecida historia na que dous burros atados cunha corda e cos pesebres en lados opostos, se ven na disxuntiva de morrer de fame ou ceder para que primeiro un  e despois o outro poidan achegarse á súa comida. 


Ata que chega o día no que a titora  e a orientadora dramatizan o conto no que resolven o conflito de Martín e Martina  a través da cadeira-orella , cadeira-boca e cadeira-amigo. Os nenos e nenas asistiron expectantes e entusiasmados á representación na que eles foron os mediadores e nos as personaxes en conflito. Entenderon en seguida en que consistía a súa tarefa  e resolveron pacificamente o conflito.

 Despois representamos un caso real  no que a orientadora facía o papel dun neno e outro neno era a outra personaxe. Cando un falaba sentábase na cadeira boca, cando escoitaba, cambiaba de cadeira. Non necesitamos regular o tempo, porque os nenos e nenas de infantil , non necesitan moito tempo para dicir as cousas ; polo que optamos por deixarlles o tempo que necesitaban que nunca era mais dun minuto. Foi unha experiencia moi gratificante tanto para os nenos e nenas como para as profesoras  que non podíamos crer que captaran tan axiña o sentido e a intención do recanto que propoñiamos.

Actualmente os nenos acoden pola súa conta ao recanto de mediación para resolver problemas e poucas veces necesitan de mediador. Se eles ven que non chegan a un acordo piden á profesora a intervención dun mediador /a que non sempre é o mesmo. O resultado é que eles consideran xusto o que fan , quedan como amigos, non queda entre eles ningún resquemor e están encantados. A titora considera que é mellor utilizar cada día un mediador diferente, para que todos e todas se involucren no que está pasando xa que parte da base de que en infantil todos e todas deben axudar a todos e todas. Iso motívaos e axúdalles a sentir a clase como un equipo no que todos son iguais e non hai primeiro nin último.

Estamos encantadas cos resultados , non esperabamos  que os nenos e nenas fosen capaces de resolver tan facilmente os pequenos problemas . O clima da clase mellorou notablemente e a convivencia e a percepción do grupo como un todo é o que nos produce maior satisfacción. 

